
ِّينَْ،  َم َمدُْ لل  ه ربَ ِّ العْاَل لامَُ علَىَ   وَبهِِ نسَْتعَيِن  الْح لاةَُ واَلس َّ ، واَلص َّ نيْاَ واَلد ِّينِّ علَىَ أُموُرِّ الد ُ
ِّينَْ، وعَلَىَ  ِّياَءِّ واَلمْرُسَْل ِّ أَشرْفَِّ الْأَنبْ ،  هِّ آل ِّإِحْساَنٍ إِلىَ يوَمِّْ الد ِّينِّْ ِّعهَمُْ ب ِّهِّ ومَنَْ تبَ وأََصْحاَب

ا بعَدُْ   :أَم َّ
 

 َ ِّ وَبرَ لاَمُ علَيَكْمُْ ورَحَْمةَُ الل  ه ُ الس َّ  كاَتهُ
Salam Sejahtera dan Salam Malaysia MADANI 

Terima kasih saudara Pengacara Majlis, 

(SALUTASI - akan dikemaskini sebelum majlis bermula) 

Yang Berbahagia Dato’ Dr. Sirajuddin bin Suhaimee, 

Ketua Pengarah Jabatan Kemajuan Islam Malaysia (JAKIM). 

Yang Berusaha Dr. Mohamad Kori Jusoh, 

Timbalan Ketua Pengarah (Dasar) JAKIM. 

Yang Berbahagia Brigedier Jeneral Datuk Haji Mohd Ajib bin Ismail, 

Timbalan Ketua Pengarah (Operasi) JAKIM. 

Yang Berbahagia Dato' Haji Zamani Ahmad bin Mansor, 

Timbalan Ketua Pengarah (Pengurusan) JAKIM. 

Yang Berusaha Encik Bukhari bin Md Akhir, 

Timbalan Pengarah Bahagian Dasar Kemajuan Islam JAKIM. 

Para Pengarah Kanan, Pengarah-Pengarah Bahagian JAKIM, 

Serta yang diraikan, semua pelajar baharu penerima Skim 

Pembiayaan Huffaz (SPH) JAKIM 2025, 

bersama ibu bapa yang dirahmati Allah SWT sekalian. 

 

MUKADIMAH 

1. Saya ingin memulakan ucapan dengan mengajak para hadirin 

sekalian merenungi firman Allah SWT dalam Surah al-Hijr, ayat 9: 

ا لهَُ  لنْاَ الذ ِّكرَْ وإَِن َّ ا نَحنُْ نزَ َّ ِّظوُنَإِن َّ َاف  ۝٩  لحَ

Maksudnya: “Sesungguhnya Kami yang menurunkan al-Dzikr 

(al-Quran), dan sesungguhnya Kamilah yang akan 

memeliharanya.” 

Dalam ayat ini Allah SWT menegaskan bahawa al-Quran terpelihara 

dengan jaminan Allah SWT, dan antara cara pemeliharaannya ialah 

melalui para huffaz. Justeru, program SPH menjadi wasilah penting 

melahirkan generasi penjaga al-Quran yang bukan sahaja 

menghafaz, tetapi juga menghayati serta membawa nilai al-Quran 

dalam pembangunan negara. 

2. Alhamdulillah, setinggi-tinggi pujian dan kesyukuran dipanjatkan ke 

hadrat Allah SWT kerana dengan limpah kurnia dan inayah-Nya, kita 

dapat berhimpun dalam majlis penuh keberkatan ini. 

3. Saya berasa amat berbesar hati kerana diberi kesempatan 

menyampaikan amanat kepada para pelajar penerima Skim 

Pembiayaan Huffaz (SPH) bagi tahun 2025, sebuah program yang 

menjadi bukti nyata komitmen kerajaan dalam menghargai peranan 

golongan huffaz terhadap pembangunan agama, masyarakat dan 

negara. 

 

KEJAYAAN PENGANJURAN SPH 

4. Dimaklumkan bahawa majlis ini telah dianjurkan sebanyak 12 kali 

sejak SPH diperkenalkan pada tahun 2012. Ia bukan sekadar majlis 

simbolik, tetapi manifestasi kesungguhan kerajaan untuk 

memastikan golongan huffaz sentiasa diperkasa. 

5. Tahniah diucapkan kepada pihak JAKIM atas usaha berterusan 

menganjurkan program ini, yang pada tahun ini berjaya menaja 

seramai 150 pelajar huffaz bagi pengajian peringkat Ijazah Sarjana 

Muda, Sarjana dan Doktor Falsafah, sama ada di dalam mahupun 

luar negara. 

6. Setinggi-tinggi syabas dan tahniah juga kepada para pelajar terpilih. 

Kejayaan anda bukan sesuatu yang mudah, kerana telah melalui 

saringan ketat dari aspek akademik dan hafazan. Ini membuktikan 

kecemerlangan dalam dua dimensi — duniawi dan ukhrawi. 

 

STATISTIK TAJAAN SPH 2025 

7. Pada tahun 2025, SPH menerima sebanyak 411 permohonan. 

Hasil saringan teliti, seramai 150 pelajar diperakukan layak 

menerima tajaan, terdiri daripada: 

o 2 orang pelajar Ph.D, 

o 4 orang pelajar Sarjana, dan 

o 144 orang pelajar Ijazah Sarjana Muda, 

o 88 orang di universiti awam dalam negara, 

o 56 orang di luar negara (Mesir, Jordan dan Indonesia). 

8. Saya berharap biasiswa ini bukan sahaja menjadi sokongan 

kewangan, tetapi juga pembakar semangat untuk menamatkan 

pengajian dengan cemerlang, seterusnya menyumbang bakti kepada 

agama, masyarakat dan negara. 

KOMITMEN KERAJAAN: PENDIDIKAN TAHFIZ & TVET 

9. Kerajaan Malaysia sentiasa komited memperkasa pendidikan tahfiz 

agar relevan dengan keperluan semasa. Antara usaha strategik ialah 

pelaksanaan Program Tahfiz TVET, yang menggabungkan hafazan 

al-Quran dengan latihan kemahiran teknikal dan vokasional. 

10. Melalui usaha ini, para huffaz bukan sahaja berilmu agama, tetapi 

turut memiliki kemahiran praktikal untuk bersaing dalam pasaran 

kerja moden. 

11. Kini, institusi seperti GIATMARA, Kolej Vokasional, Kolej Komuniti 

dan Institut Kemahiran MARA telah membuka laluan TVET untuk 

pelajar tahfiz, hasil kerjasama JAKIM bersama Majlis Agama Islam 

Negeri, Kementerian Sumber Manusia dan Kementerian Pendidikan 

Tinggi. 

12. Beberapa negeri seperti Selangor, Johor dan Kelantan turut menjadi 

perintis pelaksanaan Tahfiz TVET, menzahirkan sokongan padu 

terhadap agenda ini. 

13. Dengan itu, pelajar tahfiz berpeluang menyumbang dalam sektor 

teknologi maklumat, kejuruteraan, automotif, pertanian moden, 

perniagaan dan pelbagai bidang lain. 

14. Keunikan Tahfiz TVET ialah melahirkan pelajar berkelebihan ganda 

— menguasai ilmu agama dan al-Quran, serta mahir dalam 

kemahiran teknikal. Mereka bukan sahaja berpotensi menjadi tenaga 

kerja berdaya saing, bahkan berpeluang menceburi keusahawanan, 

sekali gus menyumbang kepada pembangunan ekonomi negara. 

15. Inilah aspirasi kita — melahirkan Huffaz Profesional, tidak hanya 

lahir sebagai penjaga al-Quran, malah mampu menjadi peneraju 

pembangunan ummah dan negara. 

 

PERUNTUKAN INSTITUSI ISLAM 

16. Sehingga November tahun lalu, JAKIM telah menyalurkan RM119 

juta melalui peruntukan khas Selenggara dan Naik Taraf (SNT) 

kepada 1,553 Institusi Pendidikan Islam (IPI) berdaftar di seluruh 

negara. 

17. Dalam Belanjawan 2025, kerajaan turut memperuntukkan RM150 

juta khusus bagi penyelenggaraan dan naik taraf prasarana sekolah 

tahfiz, pondok dan sekolah agama rakyat. Ini membuktikan 

keprihatinan kerajaan menyediakan suasana pembelajaran yang 

lebih kondusif dan selamat. 

SEJARAH DAN PENCAPAIAN SPH 

18. Untuk makluman, Skim Pembiayaan Huffaz (SPH) diluluskan hasil 

Mesyuarat Majlis Kebangsaan Hal Ehwal Islam (MKI) ke-49 pada 

tahun 2009. Ia dilaksanakan bermula tahun 2012 dengan 84 orang 

pelajar sulung. 

19. Sehingga tahun 2025, seramai 1,631 orang pelajar telah menerima 

manfaat tajaan SPH dengan peruntukan semasa berjumlah RM7 

juta. 

20. Bidang pengajian mereka merangkumi pelbagai disiplin — qiraat, 

pengajian Islam, perubatan, farmasi, kejuruteraan, pendidikan, 

ekonomi dan undang-undang. Ini membuktikan bahawa golongan 

huffaz mampu bersaing dalam pelbagai bidang profesional. 

 

ASPIRASI MELAHIRKAN GENERASI AL-QURAN 

21. Saya merakamkan penghargaan kepada para ibu bapa yang 

mendidik anak-anak menjadi huffaz, di samping cemerlang dalam 

akademik. 

22. Rasulullah SAW bersabda: 

 ُ مهَ مَ القْرُآْنَ وعَلَ َّ  .خيَرْكُمُْ منَْ تعَلَ َّ

Sebaik-baik kamu ialah orang yang belajar al-Quran dan 

mengajarkannya. 

(Hadis Riwayat al-Bukhari, no. 5027) 

Hadis ini menegaskan kemuliaan huffaz dan para penuntut al-Quran, 

bahawa sebaik-baik manusia ialah yang belajar serta 

mengajarkannya. Dalam konteks SPH, para penerima tajaan bukan 

sahaja dipilih kerana kecemerlangan hafazan dan akademik, tetapi 

juga kerana mereka pewaris amanah besar — memelihara, 

menghayati dan menyebarkan al-Quran dalam masyarakat. 

23. Program SPH ini juga selari dengan Gagasan Malaysia MADANI, 

khususnya teras Ilmu, Ihsan dan Kesejahteraan. Para huffaz yang 

dibantu melalui tajaan ini bukan sahaja menjaga kesucian al-Quran, 

bahkan menjadi modal insan berkualiti yang membawa nilai ilmu, 

akhlak, dan ihsan ke dalam pembangunan negara. 

24. Dalam masa yang sama, SPH turut menyumbang kepada 

merealisasikan Transformasi al-Falah, iaitu dalam membina 

keseimbangan kejayaan duniawi dan ukhrawi. Dengan sokongan 

pendidikan ini, para huffaz bukan sekadar cemerlang dalam hafazan, 

tetapi turut berperanan sebagai generasi profesional yang berakhlak 

al-Quran, membimbing masyarakat ke arah kejayaan hakiki — 

kejayaan di dunia dan kemenangan di akhirat. 

25. Namun harus diingat, menjadi hafiz al-Quran adalah amanah besar. 

Hafazan bukan sekadar mengingati, tetapi perlu menghayati dan 

menghidupkan ajaran al-Quran dalam kehidupan seharian. Jadilah 

“al-Quran yang berjalan di muka bumi”, sebagaimana para sahabat 

Rasulullah SAW yang berakhlak dengan al-Quran. 

26. Saya berharap semua pelajar SPH mampu menampilkan 

kecemerlangan akademik, menjadi contoh kepada rakan-rakan 

seuniversiti, sama ada di dalam mahupun luar negara. Golongan 

huffaz adalah harapan besar ummah —sebagai da‘i, pemimpin, juga 

ahli profesional dan teknokrat yang membawa nilai Islam dalam 

setiap lapangan. 

27. Sesungguhnya para huffaz sering mendapat tempat yang istimewa 

di sisi agama. Menurut beberapa catatan sejarah klasik, para 

pemimpin yang memiliki penguasaan al-Quran dan berakhlak mulia 

sering diberi keutamaan dalam pelantikan. Hal ini menjadi teladan 

bahawa penguasaan al-Quran bukan sahaja lambang kemuliaan 

ilmu, bahkan juga tanda kelayakan untuk memikul amanah dan 

kepimpinan. 

28. Akhirnya, saya menyeru agar para pelajar mengekalkan 

kecemerlangan sepanjang pengajian, dan apabila kembali ke tanah 

air nanti, tampil sebagai penyumbang utama kepada agama, 

masyarakat dan negara. 

 

Sekian.  

Wabillāhi taufīq wal-hidāyah,  

Wassalāmu‘alaikum warahmatullāhi wabarakātuh. 

 

 

 

 

 

 

 

 

 


